Socialistas del Parlamento de Navarra parlamentu-taldeak ondoko mozioa aurkeztu du: “Mozioa. Horren bidez, Nafarroako Gobernua premiatzen da muturreko tenperaturak pertsonen osasunerako dakartzan ondorioen prebentzio eta arretarako plan integrala presta dezan”.

Nafarroako Parlamentuko Mahaiak, 2003ko irailaren 29an egindako bilkuran, erabaki zuen aurkeztutako mozioaren biderapena onestea, Nafarroako Parlamentuko Aldizkari Ofizialean argitara dadin agintzea eta haren eztabaida eta bozketa Osasun Batzordean egitea. Erregelamenduko 193. artikuluan ezarritakoarekin bat, parlamentu-taldeek eta foru parlamentariek zuzenketak aurkezten ahalko dituzte, eztabaidari ekiteko bilkura-egunaren aurrekoaren eguerdiko hamabiak baino lehen.

MOZIOAREN TESTUA

Socialistas del Parlamento de Navarra parlamentu-taldeak, Legebiltzarreko Erregelamenduan xedatuaren babesean, ondoko mozioa aurkeztu du, Osasun Batzordean eztabaidatu eta onesteko. Mozioan eskatzen da pertsonen osasunean muturretako tenperaturek izaten dituzten ondorioen prebentzio eta tratamenduari buruzko plan integral bat egin dadila.

Azken asteotan, hedabideen bitartez, oraintsu izan den bero-boladako tenperaturaren gorakadak pertsona askoren osasunean eragindako ondorio larrien berri izan dugu.

Ikuspegi epidemiologikotik, aspalditik ezaguna da osasunean muturretako tenperaturek (hala beroak nola hotzak) izan ohi duten eragina. Ondorio horiek hein handienean pairatzen dituztenak pertsona zaharrak, haurrak, gaixotasun kronikoak dauzkaten pertsonak edo menpekotasun-egoera batean daudenak izaten dira.

Uda honetan gauza nabarmena izan da muturretako tenperaturaren ondorioz laguntza-eskaerak izan duen gorakada, eta horren berri eman dute hedabideek. Albiste horiek eta Frantziatik zetozenak ildo berekoak ziren, eta horrek kezka handiagoa sortu zuen herritarrengan.

Adituen eta profesionalen iritziz, ez-ohiko tenperatura horiek gaixo kronikoek zituzten patologiak larritzea eragin dute, eta, ondorioz, heriotza-kopurua izugarri igoarazi dute.

Gaur den egunean, Gobernuak ez du oraindik eskaini gertaturikoari buruzko diagnostiko egoki eta sinesgarririk, ez eta kalteturiko pertsona-kopuruari buruzkorik. Prebentziorako erantzun eragingarri bati buruz ere ez du ezer esan; alegia, herritarrak bero-boladaren eraginei buruz ohartarazteko balio izanen duen erantzun bat, eta gizarteko pertsonarik ahulenak direnengan eta gaixo daudenengan beroak eragindako hondamena saihesteko behar diren aholkuak eskainiko dituena.

Negua aurki iristekoa da, eta, horrekin batera, litekeena da muturreko hotzaldiak ere izatea; horrela, bada, espero izatekoak dira antzeko ondorioak, beraz negatiboak, giza talderik ahulenen osasunerako eta, bereziki, gaixotasun kronikoak direla-eta babesik gutxien dutenen osasunerako.

Uda honetan gertaturikoa ez errepikatzeko, bermeak ezarri behar dira horrelako egoerei aurre egiteko, tratamendurako baliabideen eta beharrezkoa den laguntzaren planifikazio egoki baten bidez, halako moldez non prebentzioa egitea eta laguntza ematea eraginkortasunez gauzatu ahalko baitira.

Hori guztia dela-eta, Socialistas del Parlamento de Navarra parlamentu-taldeak ondoko mozioa aurkeztu du, Parlamentuan behar den batzordean eztabaidatu eta onets dadin:

Nafarroako Parlamentuak Nafarroako Gobernua premiatzen du plan integral bat presta dezan, muturreko tenperaturek pertsonen osasunean eragiten dituzten ondorioen prebentzio eta tratamendurako. Besteak beste, plan horrek honakoak jaso beharko ditu:

1) Prebentziorako eta tratamendurako osasun-neurri egokiak, bereziki babesgabeak diren gizarte-kolektiboek muturreko bero edo hotzaren ondorioz izaten dituzten berariazko beharrizanei eraginkortasunez erantzun ahal izateko.

2) Beharrezkoak diren gizarte-laguntzaren esparruko neurriak, besteren menpekoak diren gizarte-kolektiboek horrelako larrialdietan laguntza berezia izan dezaten.

3) Beharrezkoak diren informazio-neurriak, biztanleek horrelako egoera ez-ohikoen bilakaeraren berri izan dezaten eta haiei eraginkortasunez aurre egiteko aholkuak jaso ditzaten, horrela muturreko tenperaturen eragin kaltegarriak prebenitu eta saihestu ahal izateko.

4) Erregistroak berraztertu eta hobetzea, behar bezain azkar izateko eskueran estatistika fidagarri, objektibo eta eskuragarriak.

